
HEZKUNTZA DEPARTAMENTUA

Helduen Oinarrizko Hezkuntza arautu eta horren egitura eta curriculuma ezarri dira Nafarroan

Curriculuma moduluetan egituratu da, hiru ezagutza arloren inguruan: komunikazioa, gizarte-arloa eta arlo zientifiko-teknologikoa

Astelehena, 2009ko uztailaren 20a.  Nafarroako Gobernuak, gaurko saioan, Helduen Oinarrizko Hezkuntza arautu eta irakaskuntza horien egitura eta curriculuma Nafarroako Foru Komunitatean ezartzen duen foru-dekretua onetsi du. Dekretuaren xedea foru-arauketa Hezkuntzaren maiatzaren 3ko 2/2006 Lege Organikoaren eskakizunetara egokitzea da.

Funtsezko nobedadea da helduentzako irakaskuntzetan “oinarrizko gaitasun” izenekoak gehitu dituztela lehenengoz, eta horiei esker, ikasleek lortutako ezagutzak aplikatzeko ezinbesteko ikaskuntzak lortu ditzakete. Funtsezko beste nobedade bat da ikasleek hezkuntza ez-formalaren bidez lortutako ezagutzak eta esperientziak aldez aurretik baloratuko direla, ikasleak orientatzeko eta maila jakin batera bidaltzeko. 


Horrez gain, irakaskuntza honetako bi modalitateen –aurrez aurrekoa eta urrutikoa- iraupena berdindu da. Eta, amaitzeko, hiru arloetan gainditutako mailen baliagarritasuna estatu osora hedatu da. 


HLOren printzipioetako bat da hezkuntza etengabeko ikaskuntza dela eta bizitza osoan garatzen dela. Lege horren arabera, helduen hezkuntza hezkuntza-sistemako irakaskuntzetako bat da eta pertsona guztiei bizitza osoan trebatzeko aukera aitortzen zaie gaitasunak eta trebetasunak lortzeko, gaurkotzeko, osatzeko eta zabaltzeko. 


HLOren arabera, administrazio publikoek ikaskuntza-eskaintza malguak sustatu behar dituzte, hezkuntza-sistema titulaziorik lortu gabe utzi zuten gazteek eta helduek kasuan kasuko titulazioak lortu ahal izateko. Horrez gain, irakaskuntza hauen antolaketaren eta metodologiaren oinarria autoikaskuntza izango da, eta aurrez aurre zein urrutiko hezkuntzaren bidez garatu ahal izango da.


Ildo horretatik, foru-dekretu berriak Helduen Oinarrizko Hezkuntza bi mailatan antolatu du –Hasierako Irakaskuntzak eta Helduentzako Bigarren Hezkuntza-, hiru ezagutza-arlorekin –komunikazioaren arloa, gizarte-arloa eta arlo zientifiko-teknologikoa- eta bi mailarekin arlo bakoitzean. Testuan arlo bakoitzaren helburu orokorrak, metodo pedagogikoak eta arlo bakoitzeko moduluen edukiak ere jaso dira.


Curriculuma arloetan eta moduluetan antolatzeko modu hau helduen ezaugarrietara eta ikasteko aukeretara hoberen egokitzen dena dela jotzen da, malgua eta irekia delako, ikasteko estiloa eta erritmoa errespetatzen dituelako, aldez aurreko ezagutzak eta esperientziak baloratzen dituelako, eta trebakuntza eta beste jarduera batzuk uztartzen dituelako. 

Irakaskuntza hauen egitura


Foru-dekretu honetan graduen eta mailen iraupena, ikaskuntzen ebaluazioa eta irakasleak ezagutzaren arlo desberdinetara atxikitzea ere arautu da. Irakaskuntza hauek 18 urtetik gorakoek edo ikasturtearen hasierako egutegiko urtean 18 urte betetzen dituztenek egin ditzaketela ezarri da.


Helduen Oinarrizko Hezkuntzaren Hasierako Irakaskuntzak bi mailatan egituratuko dira: hasierako irakaskuntzak I eta II.


Helduentzako Bigarren Hezkuntzako irakaskuntzak bi mailatan antolatuko dira, eta horietako bakoitzak bi lauhileko hartuko ditu.


Lauhileko bakoitza amaitzean, taldearen irakasle-tutoreak edo talde bakoitzeko irakasleen taldeak, irakasle-tutoreak koordinatuta, ikasle bakoitzak egindako moduluak ebaluatuko ditu. Irakasleen taldeak kide anitzeko talde moduan jokatuko du ebaluazio-prozesu osoan. Modulu jakin batean modu positiboan ebaluatu dituzten ikasleek izen bera duen hurrengo modulua egin ahal izango dute. Ebaluazioa negatiboa bada, modulu hori berriro egin beharko dute.


Hasierako Irakaskuntzen (II) helburuak erdiesten dituzten ikasleek, modulu guztietan ebaluazio positiboa lortu badute, Helduen Bigarren Hezkuntza egin ahal izango dute. Hala ere, Hezkuntza Departamentuak titulu hau zuzenean lortu ahal izateko probak antolatu eta deialdiak egingo ditu, HLOn ezarritakoaren arabera.

Nafarroako ikasle helduen datuak


2008/2009 ikasturtean, eta irakaskuntza hauek antolatu aurretik, Nafarroan “lehentasunezko eskaintza” izenekoak 1.725 ikaslek ikasi zituzten, hau da, 832 gizonek eta 893 emakumek. Lehentasunezko eskaintza horretan, hurrengo hauek zeuden:

-I. maila, 111 gizon eta 167 emakume. Helduen alfabetizaziora bideratuta zegoen, hau da, irakurmenean, idazmenean, ulermenean eta adierazpenean zeuden akats handiak konpontzera.

-II. maila. Xedea Lehen Hezkuntzako ezagutzak eta trebetasunak hartzea da. Nafarroan 56 gizon eta 140 emakume izan zituen.

-Desgaituak: zenbait desgaitasun dituzten pertsonei bideratuta daude. Normalean enplegu babestuak hautatzen dituzte. (64 gizon, 40 emakume).
-Gaztelania atzerritarrentzat (601 gizon, 546 emakume)


Horrez gain, “trebakuntza pertsonalaren eskaintza” izenekoan 1.772 ikasle egon dira, 454 gizon eta 1.318 emakume. Irakaskuntza hauen bidez ez da titulurik lortzen, hobekuntza eta heltze pertsonala baino, eta etorkizuneko lan-eskaintzei begira interesgarriak izan daitezkeen trebetasunak eskaintzen dira. Hau da trebakuntza pertsonalaren eskaintza eta ikasleen kopurua sexuen arabera: Informatika, 230 gizon eta 542 emakume; Ingelesa, 149 gizon eta 351 emakume; Frantsesa, 48 gizon, 141 emakume; teklatuaren erabilera edo mekanografia, 7 gizon, 20 emakume; Literatura tailerra, 6 gizon, 107 emakume; antzerki-tailerra, 4 gizon eta 38 emakume; Psikologia eta Komunikazio Teknikak, 10 gizon eta 119 emakume.


III. mailako datuei dagokienez (Bigarren Hezkuntza) 402 ikaslek (207 gizon eta 195 emakume) egin dituzte ikasketak. Aurrez aurreko modalitatean 260 pertsona egon dira (132 gizon eta 128 emakume) eta 142 urrutiko modalitatean (75 gizon eta 67 emakume).


Adinen arabera, Lehentasunezko Eskaintza (1.725 pertsona) batez ere 30-39 urteko pertsonek aprobetxatzen dute (453). Jarraian 25-29 urteko tartea dago (380) eta, amaitzeko, 25 urtetik beherakoena (349).


Prestakuntza Pertsonalaren Eskaintzan (1.772 pertsona), aldiz, adin-tarte nagusia 50 urtekoena edo zaharragoena da (1.130 pertsona), eta jarraian 40-49 adin-tartea dago (421).

